
Tórshavn, 11. desember 2006
Viðv. s  trategipappírið um gransking, menning og nýskapan
Víst verður til teldupost dagfest 13. november 2006, har strategipappír í sambandi við visjón 2015 um gransking, menning og nýskapan er sent Kommunusamskipan Føroya til hoyringar.
KSF um visjón 2015

KSF tekur fult undir við samlaðu Visjón 2015-ætlanini, og hevur felagsskapurin við áhugað viðgjørt ymsu visjónsætlanirnar og tær ítøkiligu strategiirnar, sum skotnar verða upp.

Aðalhugsjón KSF´s er burðardyggar og virkisførar kommunur, sum umsita øll viðurskifti av týdningi fyri borgaran. Sum krummtappurin í samfelagnum eru kommunurnar avgerandi partur fyri fólkastýrið, har nærleikin millum politikkara og borgara tryggjar betri tænastu, betri umsiting og betri møguleikar fyri virknari borgaraluttøku. 

Tað er tí umráðandi, at fleiri og týðandi uppgávuøki verða løgd út til kommunurnar komandi árini, tí hetta tryggjar eisini, at samfelagsmenningin fer fram á øllum økjum og kring alt landið. Ábyrgdarsterkar kommunur eru eisini av stórum týdningi fyri tær visjónir og strategiir, sum landið nú setir út í kortið, tí avgerandi fortreyt fyri at røkka málunum er, at tær eru væl og virðiliga kjølfestar í kommununum.

KSF um uppskot til strategi fyri gransking, menning og nýskapan

KSF tekur undir við yvirskipaðu málunum fyri gransking, menning og nýskapan, men hevur ikki ítøkiligar viðmerkingar til bygnaðin undir granskingarumhvørvinum. Tað hevði tó verið vert at umhugsað, um ikki kommunurnar eisini áttu at verið umboðaðar í Vísindaráðnum, so at bæði lands- og kommunalmyndugleikar stóðu saman um yvirskipaða granskingarpolitikkin. Hetta serliga við tí í huga, at kommunurnar í framtíðini koma at umsita alsamt fleiri uppgávuøki og koma at standa fyri størri parti av samlaða landsbúskaparhaldinum.

Tá tað kemur til frammaliga raðfest granskingarøkið, so saknar KSF eina raðfesting av samfelagsgransking. Tað er alneyðugt við umfevnandi gransking innan føroysk samfelagsviðurskifti – tað veri seg búskap, lóg, íbúgva- og sosialviðurskifti, heilsuviðurskifti, arbeiðsmarknað v.m., tí tann vitan, ið granskingin letur frá sær, er eitt sera týðandi grundarlag undir teimum avgerðum, sum bæði lands- og kommunalpolitisku myndugleikarnir skulu fremja til tess at menna allar partar av samfelagnum. Harumframt er tað eisini ein sannroynd, at stórir partar av samlaðu visjónsætlanini byggja á ta fortreyt, at henda vitan um mongu tættirnar av samfelagnum er tøk. 

Øllum kunnugt er stórur tørvur á samfelagsgransking í Føroyum, og tí fer KSF at mæla til, at eisini hetta økið kemur uppí listan yvir frammaliga raðfest granskingarøki.      
Vinarliga vegna Kommunusamskipan Føroya

